
«Ֆինանսներ բոլորի համար» կայքի շնորհանդեսի մասին
Կենտրոնական բանկը «Հանրության ֆինանսական և տնտեսագիտական իրազեկվածության մակարդակի բարձրացման ծրագրի» շրջանակներում իրականացնում է մի շարք ծրագրեր՝ ուղղված ֆինանսական ծառայությունների և ֆինանսական կազմակերպությունների վերաբերյալ հանրության իրազեկվածության բարձրացմանը: 
Այսօր ներկայացվում են «Ֆինանսներ բոլորի համար» կայքը և «Վճարային քարտի մասին» ուսուցողական ֆիլմը:
ԿԱՅՔ
ՀՀ կենտրոնական բանկի կողմից ստեղծվել է ֆինանսական ոլորտի ծառայություններ սպառողների համար ինտերնետային կայք, որը հունվարի 1-ից հանրությանը հասանելի է www.abcfinance.am էլեկտրոնային հասցեով: 
Կայքի ստեղծումը կարևոր քայլ է hանրության ֆինանսական և տնտեսագիտական իրազեկվածության մակարդակի բարձրացման գործընթացում:  
Առ այսօր հայ սպառողի համար գոյություն ունեցող կայքերը հիմնականում տեղեկատվական բնույթ են կրում: «Ֆինանսներ բոլորի համար կայքը» առանձնահատուկ է նրանով, որ այն նաև ուսուցողական առաքելություն ունի: Կայքը ներառում է ֆինանսական ոլորտի բոլոր հատվածները: Այլ կերպ ասած, սպառողը մեկ պատուհանից կարող է գտնել իր շահերի պաշտպանության համար և ֆինանսների ցանկացած հատվածի (վարկ, ապահովագրություն, կենսաթոշակ և այլն) վերաբերյալ նյութեր, ինչպես նաև օգտակար հղումներ դեպի այլ կայքեր:
ԱՊՀ երկրներից միայն Ղազախստանը ունի նմանատիպ կայք: 
Կայքը նախատեսված է ֆինանսա-տնտեսագիտական կրթություն կամ աշխատանքային փորձ չունեցող անձանց և անհատ ձեռներեցների համար:
Յուրաքանչյուր մարդ առնչվում է ֆինանսական համակարգի և ֆինանսական ծառայությունների հետ, ուստի ֆինանսների մասին գիտելիքները պետք է հասանելի լինեն բոլորին` եթե ոչ խորը տեսական, ապա գոնե կիրառական մակարդակով:  Այցելելով www.abcfinance.am կայք` սպառողը կգտնի ֆինանսների վերաբերյալ պարզ և մատչելի շարադրված տեղեկատվություն և կստանա իրեն հուզող հարցերի պատասխանները: 
Կայքի նպատակն է տեղեկացնել, բացատրել և ուսուցանել յուրաքանչյուրին առաջին հայացքից բարդ թվացող ֆինանսների աշխարհի մասին: Կայքը հնարավորություն է ընձեռում ավելացնել գիտելիքները ֆինանսական ծառայությունների, դրանց հետ կապված ռիսկերի վերաբերյալ, և այդ ամենի արդյունքում սպառողը կկարողանա կայացնել տեղեկացված որոշումներ, ճշգրիտ պլանավորել սեփական ֆինանսները, կիմանա ուր դիմել օգնության համար, ինչպես պաշտպանել սեփական շահերը, ինչ քայլեր ձեռնարկել ֆինանսական վիճակը բարելավելու համար, ինչպես օգտագործել ֆինանսները կյանքի տարբեր իրավիճակներում և այլն: Պատահական չէ, որ կայքը կրում է “ֆինանսներ բոլորի համար” անվանումը: 

Կայքում ներկայացված տեղեկատվությունը կրում է ուսուցողական բնույթ և չի հանդիսանում ֆինանսական գործարք իրականացնելու, որևէ ֆինանսական ծառայությունից օգտվելու առաջարկ կամ պարտադրանք, ինչպես նաև որևէ ֆինանսական կազմակերպության կամ վերջինիս ծառայության գովազդ կամ խորհրդատվություն: 

Կայքում ֆինանսների վերաբերյալ տեղեկատվությունը ներկայացված է ինչպես մատչելի լեզվով գրված բացատրական նյութերի, այնպես էլ տեսաֆիլմերի, խաչբառների, վարկային, ավանդային և բյուջեի պլանավորման հաշվիչների, բառարանի և բազմաթիվ այլ տեղեկությունների միջոցով: Դա հնարավորություն է տալիս յուրաքանչյուրին գտնել իրեն համապատասխան տեղեկատվությունը` անցկացնելով հետաքրքիր ժամանակ: 
Կայքը շարունակաբար զարգանալու, համալրվելու և կատարելագործվելու է ԿԲ-ի կողմից: 
Հայտնենք, որ ապագայում ԿԲ-ն նախատեսել է ֆինանսների մասին տեղեկատվությունը տարանջատել ըստ թիրախային խմբերի /ուսանող, աշակերտ, աշխատող, և այլն/ և ֆինանսների մասին տեղեկատվությունը ներկայացնել յուրաքանչյուր թիրախային խմբի համար առանձին, ինչը հնարավորություն կտա սպառողին առավել հեշտությամբ “գտնել իրեն” տվյալ կայքում: Մշակվելու են նաև հետաքրքրաշարժ խաղեր ինչպես երեխաների, այնպես էլ մեծերի համար: Երեխաների և աշակերտների համար տեղեկատվությունը ներկայացվելու է նկարազարդ և հետաքրքրաշարժ  “սլայդ շոուների” և տեստերի միջոցով, ինչը նրանց հնարավորություն կընձեռի զվարճանալ և ավելացնել գիտելիքները ֆինանսների վերաբերյալ:   
ՀՀ կենտրոնական բանկը սպառողների կողմից ստանում է բողոքներ և հարցադրումներ, որոնք պարբերաբար հավաքագրվում և մշակվում են ՀՀ կենտրոնական բանկի կողմից: Այդ բողոքները և հարցադրումները ներկայացվելու են կայքի “հարց և պատասխան” բաժնում` հարցի և պատասխանի տեսքով: Վերջիններս պարբերաբար նորացվելու և թարմացվելու են: 
Նշենք նաև, որ կայքը սպառողին հնարավորություն է տալիս “հետադարձ կապ” բաժնի միջոցով Կենտրոնական բանկին ուղղել իրենց բողոքները, հուզող հարցերը, առաջարկությունները, մեկնաբանությունները և այլն: Հուսով ենք` փոխադարձ կապի միջոցով, Ձեր մեկնաբանություններով ու առաջարկություններով Դուք կօգնեք զարգացնել և կատարելագործել այս կայքը: 
ՏԵՍԱՖԻԼՄ
Այսօր ներկայացվում է նաև «Վճարային քարտի մասին» ուսուցողական ֆիլմը: Այն նախատեսված է ֆինանսական խորը մասնագիտական գիտելիքներ չունեցող մարդուն ներկայացնելու, թե ինչ է վճարային քարտը, վճարային քարտի ինչպիսի տեսակներ գոյություն ունեն, որոնք են վճարային քարտի առավելությունները, ինչ իրավիճակներում այն կարելի է օգտագործել: Սպառողը  կիմանա նաև բանկոմատների ու POS տերմինալների մասին, կստանա բազմաթիվ օգտակար խորհուրդներ:

Վճարային քարտի թեման առաջինն է ԿԲ-ի ծրագրերում՝ ելնելով այս գործիքի կարևորությունից: Զարգացած երկրներում չեք գտնի մի մարդ, որ չունի վճարային քարտ:  Մինչդեռ Հայաստանում դեռևս շատերը անգամ ծանոթ չեն այս գործիքին:

Այս տեսահոլովակը ուսուցողական նյութերի շարքից է: Այն  կտեղադրվի «Ֆինանսներ բոլորի համար» կայքի «Տեսաֆիլմեր» բաժնում, կցուցադրվի հեռուստաեթերում, ինչպես նաև կկիրառվի որպես ուսուցողական նյութ տարբեր ֆինանսական կրթական դասընթացների ընթացքում:
Հաղորդագրությունից օգտվելու դեպքում հղումը սկզբնաղբյուրին պարտադիր է:

ԿԲ հասարակայնության հետ կապերի ծառայություն

